
Eshkarayev Bobir Chariyevich
Termiz davlat universiteti mustaqil izlanuvchisi

ORCID: 0009-0002-2301-0474

Annotatsiya. Ushbu maqolada qo‘shilgan qiymat solig‘i (QQS) tizimining samaradorligini baholashda qo‘llaniladigan 
zamonaviy xalqaro indikatorlar va ularning iqtisodiy mazmuni yoritilgan. Tadqiqot davomida O‘zbekiston Respublikasining 
2012–2024-yillardagi makroiqtisodiy ko‘rsatkichlari asosida VAT Productivity, Implicit VAT Rate hamda VAT Revenue 
Ratio (VRR) indikatorlari hisoblab chiqildi. Olingan natijalar ayrim IHTT mamlakatlari ko‘rsatkichlari bilan qiyosiy tahlil 
qilinib, mamlakatda amalga oshirilayotgan soliq islohotlarining samaradorligi baholandi.

Kalit so‘zlar: QQS, soliq samaradorligi, VAT Productivity, Implicit VAT Rate, C-efficiency, VRR, soliq ma’murchiligi, YaIM, 
soliq bazasi.
Abstract. This article highlights modern international indicators used in assessing the effectiveness of the value-added 
tax (VAT) system and their economic content. During the study, based on the macroeconomic indicators of the Republic 
of Uzbekistan for 2012-2024, the indicators VAT Productivity, Implicit VAT Rate, and VAT Revenue Ratio (VRR) were 
calculated. The obtained results were compared with the indicators of some OECD countries, and the effectiveness of the 
tax reforms being implemented in the country was assessed.

Keywords: VAT, tax efficiency, VAT Productivity, Implicit VAT Rate, C-efficiency, VRR, tax administration, GDP, tax base.
Аннотация. В данной статье освещены современные международные индикаторы, используемые при оценке 
эффективности системы налога на добавленную стоимость (НДС), и их экономическое содержание. В ходе 
исследования были рассчитаны показатели VAT Productivity, Implicit VAT Rate и VAT Revenue Ratio (VRR) на основе 
макроэкономических показателей Республики Узбекистан за 2012-2024 годы. Полученные результаты были 
сравнительно проанализированы с показателями некоторых стран ОЭСР и оценена эффективность проводимых 
в стране налоговых реформ.

Ключевые слова: НДС, налоговая эффективность, VAT Productivity, Implicit VAT Rate, C-efficiency, VRR, налоговое 
администрирование, ВВП, налоговая база.

K I R I S H
QQS zamonaviy soliq tizimlarida davlat budjeti daromadlarini shakllantirishda muhim o‘rin tutadi. 

Jahon amaliyotida ushbu soliq turi fiskal barqarorlikni ta’minlovchi asosiy manbalardan biri hisoblanadi. 
Ko‘plab mamlakatlarda QQS umumiy soliq tushumlarining sezilarli qismini tashkil etadi. Shu boisdan QQS 
mexanizmining samaradorligini baholash, uning iqtisodiyotga ta’sirini aniqlash va soliq ma’murchiligini 
takomillashtirish masalalari ilmiy tadqiqotlarda dolzarb yo‘nalishlardan biri hisoblanadi.

Amaliyot shuni ko‘rsatadiki, bir xil soliq stavkasi mavjud bo‘lgan mamlakatlarda ham QQS tushumlarining 
YaIMdagi ulushi keskin farq qiladi. Bu esa soliq imtiyozlari hajmi, yashirin iqtisodiyot darajasi hamda soliq 
ma’murchiligi sifati bilan izohlanadi. Shu sababli QQS samaradorligini baholashda faqat tushum hajmini tahlil 
qilish yetarli emas, balki maxsus xalqaro indikatorlardan foydalanish zarur.

M A V Z U G A  O I D  A D A B I Y O T L A R  S H A R H I
QQS tizimi samaradorligini baholash masalalari xalqaro va mahalliy ilmiy adabiyotlarda keng o‘rganilgan. 

Xususan, L. Ebrill, M. Keen, J.-P. Bodin va V. Summers tadqiqotlarida QQS tizimining nazariy asoslari, 
uning fiskal barqarorlikni ta’minlashdagi o‘rni hamda samaradorlikni baholash mezonlari yoritilgan. Ushbu 
tadqiqotlarda QQSning ideal modeli barcha yakuniy iste’molni yagona stavkada soliqqa tortishga asoslanishi 
ta’kidlanadi.

M. Keen tomonidan olib borilgan ilmiy izlanishlarda QQS samaradorligini baholashda C-efficiency 
indikatorining nazariy asoslari ishlab chiqilib, u amaldagi tizimning ideal modeldan og‘ishini aniqlovchi asosiy 
mezon sifatida talqin etiladi. Shuningdek, E. Hutton tomonidan ishlab chiqilgan RA-GAP metodologiyasi 
QQSdagi yo‘qotishlarni (VAT gap) aniqlash va tahlil qilishda muhim ilmiy asos bo‘lib xizmat qiladi.

So‘nggi yillarda QQS samaradorligini baholash masalasi O‘zbekiston misolida ham tadqiq etilmoqda. 
Jumladan, J. M. Urazmatov tadqiqotida QQS mexanizmi samaradorligi VAT productivity, VAT flexibility va 
C-efficiency indikatorlari asosida baholanib, mamlakatda soliq imtiyozlari va ma’murchilik muammolari 
mavjudligi qayd etilgan.

I. M. Niyazmetov tadqiqotida esa QQS samaradorligini baholashda “VAT gap” konsepsiyasi qo‘llanilib, 
C-efficiency asosida compliance gap va policy gap komponentlari ajratilgan hamda O‘zbekistonda soliq 
tushumlarining muayyan qismi yo‘qotilayotgani ilmiy jihatdan asoslab berilgan.

J. Yusupov tadqiqotida QQS gap tahlili asosida soliq to‘lovchilar sonining keskin oshishiga qaramay, 
tushumlar mutanosib o‘smaganligi va bu holat soliq ma’murchiligi samaradorligi bilan bog‘liqligi ko‘rsatilgan.

Shuningdek, IHTT hisobotlarida VRR (VAT Revenue Ratio) indikatori asosida turli mamlakatlarda QQS 
samaradorligi qiyosiy baholanib, soliq bazasi qamrovi va ma’muriy samaradorlik darajasi tahlil qilingan.

Mavjud ilmiy ishlar tahlili shuni ko‘rsatadiki, ularda asosan alohida indikatorlar yoki QQS gap masalasiga 
urg‘u berilgan. Mazkur maqolada esa ushbu yondashuvlardan farqli ravishda QQS samaradorligi bir nechta 
xalqaro indikatorlar asosida kompleks baholangan hamda uzoq muddatli dinamikada tahlil qilingan. Ushbu 
maqolada yoritilgan masalalar ham mavjud tadqiqotlarni to‘ldirib, QQS tizimi samaradorligini baholashda 
kompleks empirik yondashuvni taklif etadi.

T A D Q I Q O T  M E T O D O L O G I YA S I
Mazkur tadqiqotda QQS tizimi samaradorligini baholash uchun kompleks ilmiy metodologiyadan 

foydalanildi. Tadqiqotning nazariy asosini xalqaro tashkilotlar – Xalqaro Valyuta Jamg‘armasi (XVJ), IHTT 
hamda Jahon banki (JB) tomonidan ishlab chiqilgan metodologik yondashuvlar tashkil etdi. Tadqiqotda 
taqqoslama tahlil, statistik tahlil, tizimli yondashuv kabi ilmiy usullar qo‘llanildi.

Tadqiqotning empirik bazasini O‘zbekiston Respublikasi bo‘yicha rasmiy statistik ma’lumotlar (YaIM, yakuniy 
iste’mol, QQS tushumlari) tashkil etdi. Ushbu ma’lumotlar asosida xalqaro amaliyotda keng qo‘llaniladigan 
indikatorlar formulalar orqali hisoblab chiqildi. Natijada qo‘llanilgan metodologiya QQS tizimi samaradorligini 
kompleks baholash imkonini berdi.

T A H L I L  V A  N A T I J A L A R
Xalqaro iqtisodiy tashkilotlar, jumladan, XVJ, IHTT hamda JB tomonidan QQS tizimining samaradorligini 

baholash uchun maxsus indikatorlar ishlab chiqilgan. Ushbu indikatorlar soliq bazasining qamrov darajasi va 
ma’muriyat samaradorligini baholash imkonini beradi. Tadqiqotda qo‘llanilgan asosiy indikatorlar quyidagilar:

VAT Productivity ko‘rsatkichi (1) QQS tushumlarining yalpi ichki mahsulotga nisbati orqali soliq 
stavkasining iqtisodiyotga ta’sirini baholash imkonini beradi. Ushbu indikator QQS stavkasining har bir foiz 
bandi iqtisodiyotdan qancha soliq tushumi shakllantirayotganini ko‘rsatadi.

bu yerda:
VAT Productivity – QQS tushumlarining yalpi ichki mahsulotga nisbati;
VR – QQS tushumlari;
GDP – yalpi ichki mahsulot;
S – QQSning amaldagi standart stavkasi.

Mazkur ko‘rsatkich QQS tizimining umumiy samaradorligini baholashga xizmat qiladi. Agar ushbu indikator 
qiymati yuqori bo‘lsa, bu QQS tizimi iqtisodiyotda yaratilgan qo‘shilgan qiymatni samarali ravishda qamrab 
olayotganini anglatadi.

Implicit VAT Rate (2) (yashirin yoki real QQS stavkasi) iqtisodiyotdagi yakuniy iste’mol hajmiga nisbatan 
haqiqiy soliq yukini aks ettiradi. Ushbu indikator amaldagi QQS stavkasi bilan real soliq tushumlari o‘rtasidagi 
tafovutni aniqlash imkonini beradi.

bu yerda:
Implicit VAT Rate – yashirin yoki real QQS stavkasi;
VR – QQS tushumlari;
FCE– iqtisodiyotdagi yakuniy isteʼmol xarajatlari hajmi.
Agar mazkur ko‘rsatkich amaldagi QQS stavkasidan sezilarli darajada past bo‘lsa, bu holat soliq 

imtiyozlari mavjudligi, ayrim tarmoqlarda nol stavka qo‘llanilishi yoki yashirin iqtisodiyot ulushining yuqoriligi 
bilan izohlanishi mumkin.

QQS samaradorligini baholashda xalqaro iqtisodiy adabiyotlarda keng qo‘llaniladigan “C-efficiency” 
tamoyillariga asoslangan va IHTT metodologiyasi asosida hisoblanadigan VRR (VAT Revenue Ratio) 
ko‘rsatkichidan foydalaniladi. VRR ko‘rsatkichi IHTT tomonidan keng qo‘llaniladigan indikatorlardan biri bo‘lib, 
QQS tushumlarining nazariy maksimal yig‘ilishi mumkin bo‘lgan tushumlarga nisbatan ulushini ifodalaydi. 
Ushbu indikator ham QQS tizimi samaradorligini baholashda muhim ahamiyatga ega. VRR (3) formula asosida 
hisoblanadi.

bu yerda, 
VRR – QQS tushumi koeffisiyenti;
VR – haqiqiy QQS tushumlari;
PTB – potensial QQS bazasi;
S – QQS amaldagi standart stavkasi;
(3)-formuladai PTB – potensial soliq bazasini topish uchun yakuniy iste’mol xarajatlari (FCE)dan amaldagi 

QQS tushumlari (VR) ayirib tashlanadi

Ushbu ko‘rsatkich QQS tizimining umumiy samaradorligini aks ettirib, soliq bazasi qamrovi, imtiyozlar 
hajmi hamda soliq ma’muriyati samaradorligini bilvosita tavsiflaydi. Xalqaro amaliyotda VRR ko‘rsatkichining 
nisbatan yuqori darajalari odatda 0,6 va undan yuqori diapazonda kuzatiladi.

Mazkur tadqiqotda QQS tizimi samaradorligini baholash uchun O‘zbekiston iqtisodiyoti bo‘yicha 2012–
2024-yillar kesimidagi asosiy makroiqtisodiy ko‘rsatkichlardan foydalanildi (1-jadval).

1-jadval. Oʻzbekiston boʻyicha QQS samaradorligini baholash uchun bazaviy maʼlumotlar1

Yil YaIM, mlrd soʻm Yakuniy isteʼmol 
xarajatlari, mlrd soʻm

QQS tushumlari, 
mlrd soʻm

QQS 
stavkasi, %

QQS toʻlovchilari 
soni

2012 142 333 111 439 5 967 20 10 353
2013 173 202 139 167 7 552 20 14 797
2014 210 998 168 648 9 476 20 13 331
2015 250 545 205 362 10 851 20 7 956
2016 290 213 245 244 11 892 20 8 329
2017 356 454 290 086 14 686 20 13 948
2018 494 815 380 094 27 877 20 38 745
2019 620 083 479 740 33 810 18,75 84 479
2020 705 077 532 855 31 177 15 115 572
2021 861 171 671 895 38 439 15 143 701
2022 1 041 878 845 710 52 189 15 174 069
2023 1 261 806 1 000 385 57 885 12 190 272
2024 1 535 432 1 228 343 59 280 12 201 023

Jumladan, yalpi ichki mahsulot (YaIM), yakuniy iste’mol xarajatlari hajmi, davlat budjetiga tushgan QQS 
tushumlari hamda amaldagi QQS stavkalari to‘g‘risidagi statistik ma’lumotlar tahlilning empirik bazasini tashkil 

1	  Davlat statistika qo‘mitasi Iqtisodiyot va moliya vazirligi ma’lumotlari asosida muallif tomonidan tuzildi.

etdi. Ushbu ma’lumotlar asosida xalqaro amaliyotda keng qo‘llaniladigan quyidagi samaradorlik indikatorlari 
hisoblab chiqildi (2-jadval).

2-jadval. Oʻzbekiston QQS samaradorligi indikatorlari hisob-kitobi2

Yil VAT Productivity Implicit VAT Rate VRR
2012 0,21 5,7 0,28
2013 0,22 5,7 0,29
2014 0,22 6,0 0,30
2015 0,22 5,6 0,28
2016 0,20 5,1 0,25
2017 0,21 5,3 0,27
2018 0,28 7,9 0,40
2019 0,29 7,6 0,40
2020 0,29 6,2 0,41
2021 0,30 6,1 0,40
2022 0,33 6,6 0,44
2023 0,38 6,1 0,51
2024 0,32 5,1 0,42

O‘zbekiston iqtisodiyoti bo‘yicha 2012–2024-yillar kesimida hisoblangan indikatorlar QQS tizimi 
samaradorligining vaqt o‘tishi bilan sezilarli darajada oshganini ko‘rsatadi.

Tahlillar shuni ko‘rsatadiki, VAT Productivity ko‘rsatkichi 2012-yildagi 0,21 darajadan 2023-yilda 0,38 
gacha oshgan. Bu esa QQS stavkasining har bir foizi orqali budjetga tushum samaradorligi sezilarli darajada 
ortganini anglatadi. Ayniqsa, 2018-yildan keyingi davrda ushbu ko‘rsatkichning keskin oshishi mamlakatda 
soliq ma’murchiligining raqamlashtirilishi, xususan, elektron hisob-faktura tizimining joriy etilishi hamda soliq 
bazasining kengayishi bilan izohlanadi. Shu bilan birga, 2024-yilda ushbu ko‘rsatkichning 0,32 gacha pasayishi 
QQS stavkasining pasayishi hamda ayrim soliq imtiyozlari ta’sirining kuchaygani bilan bog‘liq bo‘lishi mumkin.

Implicit VAT Rate ko‘rsatkichi tahlil davrida 5,1% – 7,9% oralig‘ida shakllangan. Ushbu ko‘rsatkich 
2018–2019-yillarda eng yuqori darajaga yetgan bo‘lsa-da, keyingi yillarda pasayish tendensiyasi kuzatilmoqda. 
Mazkur holat QQSdan ozod etilgan operatsiyalar ulushining mavjudligi, “0” stavkali operatsiyalar kengligi va 
norasmiy iqtisodiyot segmentining saqlanib qolishi bilan izohlanadi. Natijada, amaldagi QQS stavkasi bilan 
solishtirganda real stavkaning pastligi soliq bazasining to‘liq qamrab olinmaganligini ko‘rsatadi, deb o‘ylaymiz.

VRR ko‘rsatkichi 2012-yildagi 0,28 darajadan 2023-yilda 0,51 gacha oshgan. Bu esa QQS tizimi 
samaradorligining sezilarli darajada yaxshilanganini anglatadi. Shu bilan birga, xalqaro tajribada (IHTT 
davlatlarida) VRR darajasi odatda 0,6–0,9 oralig‘ida bo‘lishini inobatga olsak, O‘zbekistonda ushbu ko‘rsatkich 
hali ham to‘liq potensial darajaga yetmagan, deb aytishimiz mumkin (3-jadval).

 
3-jadval. Ayrim davlatlarda VRR koʻrsatkichlari3

Davlatlar 2018 2019 2020 2021 2022 Standart stavka
Yangi Zelandiya 0,95 0,95 1,02 0,98 0,96 15
Polsha 0,51 0,51 0,51 0,56 0,46 23
Vengriya 0,59 0,59 0,59 0,62 0,62 27
Chexiya 0,58 0,58 0,56 0,58 0,60 21
Slovakiya 0,52 0,53 0,51 0,53 0,52 22
Litva 0,53 0,54 0,56 0,59 0,60 21
Latviya 0,58 0,59 0,58 0,59 0,64 21
Estoniya 0,72 0,71 0,70 0,75 0,73 20
Turkiya 0,40 0,34 0,38 0,47 0,44 18
Meksika 0,32 0,31 0,35 0,35 0,33 16
Chili 0,66 0,64 0,63 0,74 0,71 19
IHTT oʻrtacha 0,56 0,55 0,55 0,58 0,58 19,3
Oʻzbekiston 0,40 0,40 0,41 0,40 0,44 12

2	 Statistik ma’lumotlar va tegishli formulalar asosida muallif tomonidan hisoblandi.
3	 Consumption Tax Trends 2024. VAT/GST and Excise, Core Design Features and Trends. OECD Publishing, Paris, 2024. – p.111-112.

Yuqoridagi 3-jadvalda ayrim IHTT davlatlari bo‘yicha QQS samaradorligini ifodalovchi VRR ko‘rsatkichlari 
keltirilgan. IHTT metodologiyasiga muvofiq hisoblangan VRR ko‘rsatkichi QQS tizimining fiskal samaradorligi 
va soliq bazasining qamrov darajasini mamlakatlar kesimida qiyosiy baholash imkonini beradi.

Taqqoslama tahlilda O‘zbekiston uchun hisoblangan VRR natijalari (2-jadval) Sharqiy Yevropa davlatlari 
(Polsha, Chexiya, Slovakiya, Boltiqbo‘yi mamlakatlari) va rivojlanayotgan IHTT davlatlari (Turkiya, Meksika, 
Chili) ko‘rsatkichlari (3-jadval) bilan solishtirildi.

Tahlil natijalari shuni ko‘rsatadiki, O‘zbekistonning VRR ko‘rsatkichi 2018–2022-yillar davomida 0,40–0,44 
oralig‘ida shakllangan bo‘lib, bu ko‘rsatkich rivojlanayotgan davlatlar darajasiga yaqin, biroq IHTT mamlakatlari 
o‘rtacha darajasidan (0,55–0,58) sezilarli darajada past ekanligini ko‘rsatadi (1-rasm).

Xususan, Sharqiy Yevropa davlatlari – Polsha, Chexiya, Slovakiya hamda Boltiqbo‘yi mamlakatlarida 
VRR ko‘rsatkichlari asosan 0,50–0,70 oralig‘ida bo‘lib, ular O‘zbekistonga nisbatan yuqoriroq samaradorlik 
darajasini namoyon etadi. Ayniqsa, Estoniya (0,70–0,75) va Latviya (0,58–0,64) kabi davlatlarda yuqori 
natijalar raqamli soliq ma’murchiligining rivojlanganligi, elektron hisob-faktura tizimlarining samarali ishlashi 
hamda soliq intizomining yuqori darajasi bilan izohlanadi. Shu bilan birga, Yangi Zelandiya tajribasi (0,95–1,02) 
deyarli ideal model sifatida e’tirof etilib, unda keng soliq bazasi, minimal imtiyozlar va soddalashtirilgan soliq 
tizimi asosiy omillar sifatida namoyon bo‘ladi (1-rasm).

1-rasm. 2022-yilda ayrim davlatlar VRR ko‘rsatkichlari4

Boshqa tomondan, O‘zbekistonning VRR ko‘rsatkichi Turkiya (0,34–0,47) va Meksika (0,31–0,35) 
kabi rivojlanayotgan davlatlar bilan deyarli bir xil yoki ayrim yillarda yuqoriroq darajada shakllangan bo‘lib, 
bu mamlakatda so‘nggi yillarda amalga oshirilgan soliq islohotlarining ijobiy natijalarini ko‘rsatadi. Shu bilan 
birga, tahlil natijalari QQS stavkasi darajasi bilan tizim samaradorligi o‘rtasida to‘g‘ridan-to‘g‘ri bog‘liqlik mavjud 
emasligini tasdiqlaydi. Masalan, Vengriyada yuqori stavka (27%) mavjud bo‘lishiga qaramay, VRR 0,59–0,62 
darajasida shakllangan bo‘lsa, Yangi Zelandiyada nisbatan past stavka (15%) bilan ancha yuqori samaradorlikka 
erishilgan. Bu esa QQS tizimi samaradorligi, avvalo, soliq ma’murchiligi sifati, soliq bazasining kengligi va 
nazorat mexanizmlarining samaradorligiga bog‘liqligini ko‘rsatadi. Shu nuqtayi nazardan, O‘zbekistonda 
mavjud 12 foizlik QQS stavkasi sharoitida ham VRR ko‘rsatkichini oshirish uchun muhim ichki zaxiralar mavjud 
bo‘lib, bu, eng avvalo, soliq imtiyozlarini optimallashtirish va raqamli nazorat tizimlarini yanada takomillashtirish 
orqali amalga oshirilishi mumkin.

X U L O S A  V A  T A K L I F L A R
Tadqiqot natijalari shuni ko‘rsatadiki, O‘zbekistonda QQS tizimi samaradorligi so‘nggi yillarda sezilarli 

darajada oshgan. Xususan, VAT Productivity va VRR ko‘rsatkichlarining o‘sishi soliq ma’murchiligini 
raqamlashtirish, elektron hisob-faktura tizimining joriy etilishi hamda soliq bazasining kengayishi bilan izohlanadi. 
Shu bilan birga, VRR ko‘rsatkichining IHTT mamlakatlari o‘rtacha darajasiga (0,55–0,58) yetmaganligi QQS 
tizimida hali foydalanilmagan ichki zaxiralar mavjudligini ko‘rsatadi.

O‘zbekistonda QQS tizimi samaradorligini yanada oshirish maqsadida quyidagilarni taklif qilamiz:
soliq imtiyozlarini optimallashtirish – imtiyozlar iqtisodiy samaradorlik nuqtayi nazaridan qayta ko‘rib 

chiqilib, faqat strategik ahamiyatga ega tarmoqlarda saqlab qolinishi lozim;

4	  2-jadval asosida muallif tominidan tuzildi.

soliq bazasini kengaytirish – norasmiy iqtisodiy faoliyatni qisqartirish va barcha iqtisodiy operatsiyalarni 
qamrab olish orqali QQS bazasini kengaytirish zarur;

raqamli soliq ma’murchiligini rivojlantirish – elektron hisob-faktura tizimini yanada takomillashtirish, real 
vaqt monitoringi va risk-tahlil tizimlarini keng joriy etish muhim hisoblanadi;

xalqaro tajribani joriy etish – samarali soliq tizimlari mavjud davlatlar (Yangi Zelandiya, Singapur, Yevropa 
Ittifoqi va b.) tajribasi asosida soddalashtirilgan va shaffof QQS tizimini shakllantirish tavsiya etiladi.

